
Ioan, Apostol ac Efengylwr.
27 Rhagfyr

Ioan, Apostol ac Efengylwr.

27 Rhagfyr
Pa un bynnag ai’r un ai peidio yw Ioan yr Apostol ac Ioan yr Efengylydd, y mae’r Eglwys heddiw yn anrhydeddu’r un sy’n cyhoeddi mai Iesu yw’r Gair a wnaethpwyd yn gnawd, y ‘disgybl yr oedd Iesu’n ei garu’. Un o feibion Sebedeus oedd Ioan. Gydag Iago a Phedr, fe ganlynodd Iesu. Yr oedd yn bresennol pan weddnewidiwyd Iesu ar y mynydd sanctaidd; yr oedd gyda Iesu adeg y Swper Olaf ac adeg ei ing yn yr ardd; safai gyda mam Iesu wrth droed ei groes a bu’n dyst i atgyfodiad Iesu – ‘gwelodd ac fe gredodd’. Bu Ioan yn dyst i’r Gair, cyhoeddodd y Gair a bu fyw a marw gan dystio i’r Gair a wnaethpwyd yn gnawd, Iesu Grist, a’i carodd ac a garai.

Cedwir pob hawl. Ni ellir atgynhyrchu, na chadw ar system adfer, unrhyw 

ran o’r cyhoeddiad hwn, na’i drosglwyddo mewn unrhyw ddull na thrwy 

unrhyw gyfrwng, electronig, mecanyddol, llungopïo, recordio nac arall, heb ganiatâd ysgrifenedig ymlaen llaw oddi wrth ddeiliad yr hawlfraint priodol, ac eithrio fel y caniateir isod.

Arglwydd trugarog, caniatâ fod i’th oleuni disglair lewyrchu ar dy Eglwys, fel, wedi ei dysgu gan athrawiaeth dy Apostol ac Efengylwr gwynfydedig loan, y gall hi rodio yng ngoleuni dy wirionedd, a dod yn y diwedd i oleuni’r bywyd tragwyddol; trwy Iesu Grist ein Harglwydd.

Cyfoes
Arglwydd trugarog,

caniatâ i’th belydrau disglair o oleuni lewyrchu ar yr Eglwys;

fel, wedi ein goleuo gan ddysgeidiaeth

dy apostol ac efengylydd gwynfydedig, Ioan,

y gallwn rodio yng ngoleuni dy wirionedd

a chyrraedd yn y diwedd at oleuni’r bywyd tragwyddol

trwy Iesu Grist,

dy Fab ymgnawdoledig ein Harglwydd,

yr hwn trwy nerth yr Ysbryd

a gyfodaist i fyw gyda thi,

ei Dduw a’i Dad,

yn oes oesoedd.

Ôl Gymun 12
Dduw ein Tad,

daeth dy Air i’n plith

ym Mhlentyn Sanctaidd Bethlehem:

bydded i oleuni ffydd oleuo ein calonnau

a disgleirio yn ein geiriau a’n gweithredoedd;

trwyddo ef sy’n Grist yr Arglwydd.

Exodus 33. 7-11a
Arferai Moses gymryd pabell a'i gosod y tu allan i'r gwersyll, bellter oddi wrtho, ac fe'i galwodd yn babell y cyfarfod. Yr oedd pob un a fyddai'n ceisio'r ARGLWYDD yn mynd at babell y cyfarfod y tu allan i'r gwersyll. Pan fyddai Moses yn mynd allan at y babell, byddai'r bobl i gyd yn codi a phob un yn sefyll wrth ddrws ei babell ei hun, ac yn gwylio Moses nes iddo fynd i mewn. Pan fyddai Moses yn mynd i mewn i'r babell, byddai colofn o gwmwl yn disgyn ac yn aros wrth y drws, a byddai'r ARGLWYDD yn siarad â Moses. Pan welai'r holl bobl y golofn o gwmwl yn aros wrth ddrws y babell, byddai pob un ohonynt yn codi ac yn addoli wrth ddrws ei babell ei hun. Byddai'r ARGLWYDD yn siarad â Moses wyneb yn wyneb, fel y bydd rhywun yn siarad â'i gyfaill. 

Salm 117
Testun Beiblaidd

Molwch yr ARGLWYDD, yr holl genhedloedd; clodforwch ef, yr holl bobloedd. 

Oherwydd mae ei gariad yn gryf tuag atom, ac y mae ffyddlondeb yr ARGLWYDD dros byth. Molwch yr ARGLWYDD. 

Salm Pwyntiedig

Molwch yr Arglwydd, yr / holl gen/hedloedd :

clodforwch / ef yr / holl – / bobloedd.

Oherwydd mae ei gariad yn gryf / tuag / atom :

ac y mae ffyddlondeb yr Arglwydd dros byth. •


/ Mo–/lwch yr Arglwydd.

1 Ioan 1
Yr hyn oedd o'r dechreuad, yr hyn yr ydym wedi ei glywed, yr hyn yr ydym wedi ei weld â'n llygaid, yr hyn yr edrychasom arno, ac a deimlodd ein dwylo, ynglŷn â gair y bywyd, dyna'r hyn yr ydym yn ei gyhoeddi. Amlygwyd y bywyd hwn; ac yr ydym wedi gweld, ac yr ydym yn tystiolaethu ac yn cyhoeddi i chwi y bywyd tragwyddol a oedd gyda'r Tad ac a amlygwyd i ni. Yr hyn yr ydym wedi ei weld a'i glywed, yr ydym yn ei gyhoeddi i chwi hefyd, er mwyn i chwithau gael cymundeb â ni. Ac yn wir, y mae ein cymundeb ni gyda'r Tad a chyda'i Fab ef, Iesu Grist. Ac yr ydym ni'n ysgrifennu hyn er mwyn i'n llawenydd fod yn gyflawn. Hon yw'r genadwri yr ydym wedi ei chlywed ganddo ef, ac yr ydym yn ei chyhoeddi i chwi: goleuni yw Duw, ac nid oes ynddo ef ddim tywyllwch. Os dywedwn fod gennym gymundeb ag ef, a rhodio yn y tywyllwch, yr ydym yn dweud celwydd, ac nid ydym yn gwneud y gwirionedd; ond os rhodiwn yn y goleuni, fel y mae ef yn y goleuni, y mae gennym gymundeb â'n gilydd, ac y mae gwaed Iesu, ei Fab ef, yn ein glanhau ni o bob pechod. Os dywedwn ein bod yn ddibechod, yr ydym yn ein twyllo ein hunain, ac nid yw'r gwirionedd ynom. Os cyffeswn ein pechodau, y mae ef yn ffyddlon ac yn gyfiawn, ac felly fe faddeua inni ein pechodau, a'n glanhau o bob anghyfiawnder. Os dywedwn nad ydym wedi pechu, yr ydym yn ei wneud ef yn gelwyddog, ac nid yw ei air ef ynom ni. 

Ioan 21.19b-25
Ac wedi iddo ddweud hyn, meddai wrth Pedr, "Canlyn fi." 

Trodd Pedr, a gwelodd y disgybl yr oedd Iesu'n ei garu yn eu canlyn - yr un oedd wedi pwyso'n ôl ar fynwes Iesu yn ystod y swper, ac wedi gofyn iddo, "Arglwydd, pwy yw'r un sy'n mynd i'th fradychu di?" Pan welodd Pedr hwn, felly, gofynnodd i Iesu, "Arglwydd, beth am hwn?" Atebodd Iesu ef, "Os byddaf yn dymuno iddo ef aros hyd nes y dof fi, beth yw hynny i ti? Canlyn di fi." Aeth y gair yma ar led ymhlith ei ddilynwyr, a thybiwyd nad oedd y disgybl hwnnw i farw. Ond ni ddywedodd Iesu wrtho nad oedd i farw, ond, "Os byddaf yn dymuno iddo aros hyd nes y dof fi, beth yw hynny i ti?" Hwn yw'r disgybl sydd yn tystiolaethu am y pethau hyn, ac sydd wedi ysgrifennu'r pethau hyn. Ac fe wyddom ni fod ei dystiolaeth ef yn wir. Y mae hefyd lawer o bethau eraill a wnaeth Iesu. Petai pob un o'r rhain yn cael ei gofnodi, ni byddai'r byd, i'm tyb i, yn ddigon mawr i ddal y llyfrau fyddai'n cael eu hysgrifennu. 

Yr Eglwys yng Nghymru: Gair yr Arglwydd 2011.

